
Hesło na lěto 2012
Jezus Chrystus praji: 

Moja móc je w słabych mócna. 

2 Kor 12,9

Wučerka praji šulerjej, kotremuž dyrbješe 
špatnu znamku dać: „To bě słaby wukon.“ 
Snadź chce jeho z tym pozbudźić, zo by 
swo ju lěnjosć přewinył, dokelž sej mysli, 
zo by móhł lěpši wukon docpěć, hdy by 
chcył a hdy by so bóle napinał. Hinak je, 
hdyž wučerjo po dlěšim wuradźowanju 
we wučerskej stwě k rozsudej přińdu: 
„To je słaby šuler.“ Tón ničo za swoje 
skrom ne wukony njemóže, dokelž njedo-
sahaja jeho duchowne mocy. 

Serbske přisłowo praji: „Słaby je bity.“ 
Tak to husto w žiwjenju nazhonjamy. Sła-
by šuler dóstanje hubjene znamki. Pozdźi-
šo ma hubjeńše wuhlady w powołanskim 
žiwjenju. Štóž je ćělnje słaby chroniskeje 
chorosće dla abo dokelž je zbrašeny, 
ma škodu na čas žiwjenja, dokelž njemóže 
sobu z tymi, kotřiž su sylni. Tež japoštoł 
Pawoł měješe někajki ćělny brach, přetož 
rěči wo kałaču, kotryž w jeho ćěle tči. 
Wukłado warjo su so přeco zaso próco wali 
postajić chorosć, kotruž Pawoł měješe. 
Tukachu  na wóčnu chorosć abo na epilep-
tiske nadpady, wěste pak to njeje. Tři króć 
bě so Pawoł k Bohu modlił, zo by so kałač 
wot njeho wzał, tola modlitwa njeměješe 
wočakowany wuspěch. Město teho dósta 
so jemu Chrystusowa wotmołwa: „Dosć 
maš na mojej hnadźe, přetož moja móc 
je w słabych mócna.“ 

Tute słowo je so wuzwoliło jako hesło 
na lěto 2012. Wone dawa zmužitosć sła-
bym, chorym, bědnym a zbrašenym, pře-
tož runje jim chce Bóh trěbnu energiju 
dać. Tak bě to tež japoštoł Pawoł nazhonił. 
Wón njebě so swojemu zbrašenju podał, 
ale je ze železnej energiju ewangelij 
we wja corych krajach wozjewił a wosady 
w mnohich městach załožił. Swoju ener-
giju začuwaše jako Boži dar: „Z Božeje 
hnady sym, štož sym. A jeho hnada na mni 
njeje podarmo była, ale ja sym wjele wja-

ce dźěłał dyžli woni wšitcy.“ (1 Kor 15,10) 
Ze słabym ćěłom bě nadměrne wukony 
zdokonjał.

Bóh njesteji jenož na boku słabych 
a běd nych. Tež sylni a mócni móžeja być 
jeho dźěći. Tola hdyž so woni spušćeja 
na swoje mocy a kmanosće, tak njewosta-
nje žane městno za Božu hnadu. Cyle wo-
sebj e pak móžeja słabi, bědni a zbrašeni 
začuwać swoju słabosć. Na nich złoži Bóh 
swoju kedźbnosć, jim chce mocy dać, 
hdyž woni to chcedźa. Hustodosć wšak je 
cyrkej w swojich stawiznach so ze sylnymi 
zjednoćiła, njewobkedźbujo Božu lubosć 
k słabym a bědnym. Njetrjebamy tole 
prěć. Su pak tež přikłady za to, zo je bibli-
ske słowo na dobro słabych a bědnych 
skutkowało. Wobhladajmy sej, kak je so 
połoženje zbrašenych w zańdźenych lět-
dźesatkach změniło. Woni buchu w prje-
daw šich časach husto w někajkich komor-

kach schowani. Jědź so jim dawaše, ale 
hewak dźeržachu so bóle kaž skót a nic 
kaž ludźo. Poněčim so wustawy za nich 
załožichu, w kotrychž mějachu dostojneho 
přebywanja. Srjedź 20. lětstotka wotkry 
so móžnosć, jich spěchować z terapijemi 
a z dźěłom. Wěste je, zo su impulsy za in-
tegraciju zbrašenych wuchadźeli z cyr-
kwjow a z cyrkwinskich wustawow. Dźensa 
su zbrašeni derje do našeje towaršnosće 
integrowani a dóstanu najwšelakorišu pod-
pěru. Samo wosebite olympiske hry, tak 
mjenowane paralympiske hry, so za nich 
zarjaduja. Tole njech dawa wšitkim słabym 
a bědnym zmužitosć, zo su tež woni na cy-
le wosebite wašnje Bože dźěći.

Je słaby bity? Po čłowjeskich měritkach 
budźemy dyrbjeć hustodosć wotmołwić: Haj. 
Tola hesło lěta 2012 nas na to dopomi na, 
zo pola Boha njejsu zhubjeni a zbići. Jeho 
móc je w słabych mócna.         Jan Malink

„Moja móc je w słabych mócna“ – fotowa impresija z Irskeje                               Foto: A. Piniekec

Maćična akademija
Wo dotal mało znatym łužiskim zemjanu 
a spěchowarju Serbow přednošuje štwórtk, 
2. februara, w 19.30 hodź. w Budyskim 
hosćencu „Wjelbik“, Žitna 7, cyrkwinska 
stawi znarka Lubina Malinkowa ze Spitz-
kunnersdorfa. Z Budyšina pochadźaca mło-
da wědomostnica předstaji swoje slědźenja 
k temje „Friedrich Caspar von Gersdorf 
(1699–1751) a jeho zasłužby wo serbske du-
chownstwo, šulstwo a pismowstwo“. Před-
nošk budźe w serbskej rěči, zastup je darmot-
ny. Wšitkich zajimcow wutrobnje přeprošuje 

stawizniska sekcija Maćicy Serbskeje

Wosebite zarjadowanja 2012
14.01. sobota
09.30 sobustawska zhromadźizna Serbske-
 ho wosadneho zwjazka w Budyšinje

13.02. póndźela
14.00 kubłanske popołdnje w Budyšinje 
 na Michałskej farje

13.05. Rogate
18.00 ekumeniska nutrnosć w cyrkwi Naše- 
 je lubeje knjenje w Budyšinje

17.06. 2. njedźela po Swjatej Trojicy
09.30 serbski domizniski swjedźeń 
 we Wojerecach

23./24.06.   3. njedźela po Swjatej Trojicy
 Serbski ewangelski cyrkwinski dźeń 
 w Husce

21.07. sobota
 swójbne pućowanje a dworowy swje-
 dźeń we Wuježku
17.00 nutrnosć na Pawlikec statoku

31.10. reformaciski swjedźeń
14.00  hłowna zhromadźizna Serbskeho 
 ewangelskeho towarstwa

09.12. 2. njedźela w adwenće
14.00 adwentnička w Budyšinje

15.12. sobota
16.30 adwentny koncert Serbskeho gymna-
 zija w Michałskej cyrkwi w Budyšinje

20 + C + M + B + 12
Kak derje znaješ biblisku stawiznu wo třoch kralach? 
Nakřižuj prawe sady! Na kóncu wučitaš z pismikow tři wu-
hódanske słowa. Wone so za skrótšenku C + M + B cho-
waja. Ličbje 20 a 12 – telko hišće přeradźu – hromadźe słu-
šatej a tworitej ličbu noweho lěta 2012.

Stawiznu wo třoch kralach namakaš 
w bibliji
 (chri) pola 1 kralow 8,22–28.
 (chri) pola Mateja 2,1–12.
 (cas) w Japoštołskich 
  skutkach 10,21–35.

Hdyž so Jezus narodźi, běše w Jerusa-
lemje z kralom
 (par)   Pilatus.
 (bjet)   Pawoł.
 (st)   Herodes.

Woni „třo kralojo“ běchu
 (mel)   kralojo ze susodnych krajow.
 (us)   mudri z ranja.
 (mje)   pastyrjo z Betlehema.

Woni prašachu so krala w Jerusalemje:
 (man)   „Hdźe je nowonarodźeny 
   kral Židow? Smy jeho hwězdu 
   wi dźeli a smy přišli, so k nje-
   mu modlić.“
 (ch)  „Směmy će wopytać? Smy 
   twoju hwězdu widźeli a smy 
   přišli, so k tebi modlić.“
 (tel)  „Směmy z wašimi pismawu-
    čenymi a mudrymi wo wose-
   bitej hwězdźe rěčeć?“

Kral a cyły Jerusalemski lud
 (or)  so dźiwaštaj a so wjeseleštaj.
 (sio)  so stróžeštaj.

Wyši měšnicy a pismawučeni Židow 
kralej potom rozjasnichu,
 (bal)  zo je hwězda znamjo za hišće 
   dołho trajace knjejstwo krala.
 (nem)  zo wočakuje lud swojeho 
   wosebiteho wjercha, kiž přiń-  
   dźe z městačka Betlehema.

Kral pósła swojich třoch wopytowarjow
 (bene)  do Betlehema, zo bychu so 
   tam dale za dźěćatkom pra-
    šeli. Wón přeješe sej, zo by-
   chu so k njemu wróćili a je-
   mu wšo powědali, zo by po-
   tom tež wón noweho krala 
   zeznać móhł.
 (tha)  wróćo do jich domizny a njeje 
   chcył ničo wjac z nimi a z po- 
   zdatnym nowym kralom činić 
   měć.

W Betlehemje namakachu Marju z no-
wo narodźenym Jezusom a jeho wobda-
richu 
 (di)  ze złotom, woruchom a myru.
 (s)  ze złotom, woruchom a slě- 
   brom.

Po tym Bóh jim wosnje poruči,
 (cat)  so po druhim puću do swo-
   jeho kraja wróćić.
 (ar)  so k Herodesej wróćić a je
   mu wšo powědać.
 (er)  so spěšnje do swojeho kraja 
   wróćić a Jezusa sobu wzać.

 20 + _________________ + _________________ + _________________ + 12

Hlej – štó móže to čitać? Kotra rěč to je a kak rěka tute přeće serbsce? 
Beata Richterowa

Třo kralojo – rysowanka Měrćina Nowaka-Njechorńskeho Repro: Serbski muzej Budyšin

Žohnowane a strowe
nowe lěto 2012

přeje wšitkim čitarjam, 
dopisowarjam a dobroćelam 

redaktorka Pomhaj Bóh

Jezus Chrystus praji: 
Moja móc je 

w słabych mócna. 



Chór Serbskeho gymnazija wuhotowa w połnje wobsadźenej Michałskej cyrkwi w Budyšinje jimacy adwentny koncert.     Foto: M. Bulank

Arnošt Grofa 90 lět

Adwentny koncert w Budyskej Michałskej cyrkwi

Žadny jubilej 90. narodnin woswjeći pón-
dźelu, 16. januara, knjez Arnošt Grofa-
Chasowski. Dźakownje jubilar zwěsća, 
zo je – dalokož dopomnjeće saha – prěni 
w swójbje, kotryž tak wysoku starobu doc-
pěje. Hačrunjež je wospjet ćežke chorosće 
přetrać měł a ma wšelake brachi staroby 
njesć, zwjesela so poměrnje dobreje 
strowoty . Wobstaruje doma wšědne dźěła 
a je składnostnje samo hišće z Trabantom 
po puću abo jědźe z kolesom k bliskim 
lěsam.

Arnošt Grofa wotrosće jako druhi 
z třoch synow w serbskej a křesćanskej 
žiwnosćerskej swójbje w Chasowje. Młódši 
bratr Marćin zemrě hižo jako šuler prěnje-
ho lětnika. Starši bratr Jurij, kiž zemrě 
1993, dźěłaše w Budyskej serbskej ćišćerni 
a załoži sej swójbu w Bošecach. Tak bě 
Arnoštej Grofje puć předpodaty, zo pře-

wza staršisku žiw-
nosć. 1951 so z El-
zu rodź. Pawlec 
z Chasowa zman-
dźeli, a jimaj na-
ro dźichu so tři 
dźě ći. Po nanuzo-
wanym zastu pje 
do prodru stwa 
1961 dźěłaše naj-
prjedy jako po-
honč ze swojimaj 
konjomaj, po tym 
w hródźi a naposledk w składźe, doniž so 
na wuměnk njepoda.

Lětdźesatki skutkowaše Arnošt Grofa 
jako čłon cyrkwinskeho předstejićerstwa 
Njeswačanskeje wosady a jako předsyda 
Cha sowskeje Domowinskeje skupiny. Po-
sle dni šu hišće nawjeduje a hromadźe 

z man  dźel skej je hakle njedawno zaso sku-
pinarjow na dohodowne zeńdźenje pře-
pro sył. Dalo kož móžno, wobdźěluje so ju-
bilar hišće na serbskich a cyrkwinskich 
zarjadowa njach. Z darniwej ruku podpě-
ruje dźěło serb skich towarstwow, kaž SET 
a Maćicy Serbskeje, kotrymajž wot jeju 
załoženja sem přisłuša. Mnohim je Arnošt 
Grofa hišće w pomjatku jako wustojny 
awtor  při noškow w Pomhaj Bóh a serb-
skich nowinach, jako lajski wuhotowar 
serbskich či tanskich kemšow, nawoda to-
waršliweho spěwanja na serbskich cyrkwin-
skich dnjach a rěčnik nabožneho Słowa 
k dnjej w serb skim rozhłosu.

Arnoštej Grofje je spožčene dołhe a wu-
pjelnjene žiwjenje. Loni swjećeše z man-
dźelskej dejmantny kwas. Nětko smě 
w kru hu swójby, do ko tre jež słuša dźesać 
wnučkow a šěsć pra wnuč kow, zhladować 
na njewšědny narodninski jubilej. Bóh 
Knjez  njech jeho dale pře wodźa na jeho 
žiwjenskim puću.                                    PB

Arnošt Grofa        Foto: MB

Sobotu do štwórteho adwenta přepro-
šowaše chór 1. serbskeje kulturneje briga-
dy Serbskeho gymnazija Budyšin do Mi-
chał skeje cyr kwje. Wjele ludźi bě přepro-
šenje sćěhowało, tak zo běše cyrkej 
do poslednjeho městna wobsadźe na. 
Telko  připosłucharjow je 60 spě warkam 
a spěwarjam chóra – mjez nimi tež šty-
rjom ewangelskim – pohon a sylna moti-
wa cija, swój program na zdokonjane 
wašnje předstajić. Pod nawodom tachant-
skeho kantora, knjeza Friedemanna 
Böhm y, zaklinčachu twórby Antona Bruck-
nera „Locus iste a Deo factus est“, Bjarna-
ta Krawca „Přadła je Marja kudźałku“, 
„Sněženki we wětře hraja“ a „Bratřiko, 
stań a so woblěkaj“ kaž tež Felixa Men-
delssohna-Bartholdyjowe „Zeschadźa 
hwěz da Jakubowa“ z oratorija „Chrystus“. 

Na započat ku witachu so připosłucharjo 
z adwentnym hymnusom „Rosujće, njebje-
sa, na ze mju dele“. 

W srjedźišću koncerta stejachu tři kom-
pozicije na modlitwu Wótčenaš: wot Mau-
ricea Durufléje z lěta 1975 w francoskej 
rěči, wot Alberta Hayja Malotty z lěta 
1935 – přednjeseny wot Tanje Donatec 
z Budyšina – w jendźelskej rěči a w serb-
skej rěči wot Bjarnata Krawca z lěta 1933. 
W swojej me ditaciji pokaza superinten-
dent Jan Malink  na to, kak nětk hižo přez 
2000 lět Knjezowa modlitwa ludźi přeco 
zaso wosebje w ćežkich časach přewodźa 
a tróštuje. Tež kóžda z třoch předstaje nych 
kompozicijow na temu Wótčenaš ma swo-
ju wosebitu stawiznu: Duruflé napisa  swo-
ju kompoziciju po ćežkim wobchadnym 
njezbožu, twórba Malotty zdoby sej kedź-

b nosć po nadpadomaj lěta 2001 na World 
Trade Center w New Yorku a Krawcowa 
kompozicija na sta w lěće, jako přewzachu 
fašisća móc w Němskej.

Šuler Leopold Hölzel zahra na wulkich 
pišćelach wariacije Jana Pawoła Nagela 
na spěw „Přadła je Marja kudźałku“. Móc-
nje po cyrkwi klinčeše jako chór a wosada 
zhroma dnje zanošowaštej kěrluš „Hlejće, 
Knjez wjerš ny přińdźe“. Ze žohnowanskim 
spěwom Güntera Schwarzy „Knjezowy 
jan dźel“ so rjany adwentny koncert za-
kónči. 

Wutrobny dźak wšitkim spěwarjam, so-
listam, hudźbnikomaj a dirigentej. Na dźi-
ja  my so, zo móžemy tež klětu zaso na ad-
wentny koncert Serbskeho gymna zija 
do Michałskeje cyrkwje přińć.

M. Wirth



4 Pomhaj Bóhjanuar 2012

Modernizěrowanje na drogu spóraś
Głowna zgromaźina Spěchowańskego towaristwa za serbsku rěc w cerkwi z.t. w Chóśebuzu

Dnja 26. nowembera 2011 su se zmakali 
cłonki a pśijaśele Spěchowańskego towa-
ristwa za serbsku rěc w cerkwi z.t., kenž jo 
se załožyło w lěśe 1994 a ma we woko-
gnuśu něźi 30 cłonkow, ke głownej a wólb-
nej zgromaźinje w rumnosćach ewangel-
skeje cerkwje w Chóśebuzu. Pśisamem po-
łojca cłonkow jo pśichadała na zmakanje. 
Ako gósća stej pśichwatałej promštowka 
Ulrike Menzelowa a wušy promšt Martin 
Herche. Ewangelske Dolnoserby maju 
w ni ma praktiskeju a wěcywustojneju pód-
pěrarjowu. 

Pśedsedaŕ Uwe Gutšmidt jo w swójej 
lětnej rozpšawje wuzwignuł, až njejo było 
minjone lěto ceło lažke mimo serbskego 
fararja. Weto jo Kupka serbska namša 
pód nawjedowanim fararja Helmuta Hu-
paca wobstawnje źěłała, tak až su se mó-
gali z pomocu tamnych fararjow a wjele 
cesnoamtskich pomocnikow namše pśe-
wje do waś. Pšawidłownje jawi se w serb-
skich medijach ako w Serbskej pratyji, ra-
diju RBB, w Nowem Casniku a teke w Pło-
mjenju Bóže słowo. Teke Dolnoserbske 
peri kopy (lekcionar) su 2011 wujšli. Pótom 
su pśibytne spominali na prědnego serb-
skego fararja nowšego casa, Herberta 
No waka, kenž jo w toś tom lěśe zamrěł. 
Jadnogłosnje jo zgromaźina głosowała 
za to, drugemu serbskemu fararjeju now-
šego casa, Juroju Frahnoju, pósćiś za jogo 
wjelelětne serbske dušepastyrske zasłužby 
cesne cłonkojstwo towaristwa. Financnu 
rozpšawu jo za tym pódał faraŕ n. w. 
Dieter  Schütt. 

Pó rozpšawomaj jo wušy promšt Her-
che w swójich póstrownych słowach gro-
nił, až su Serby w EKBO něco kradu wó-
sebnego (jo wužywał słowo „Alleinstel-
lungsmerkmal“). Jo gronił, až co pólěpšyś 

źěło Serbskeje pśirady pśi EKBO z tym, 
až pśepšosyju se zastupjarje towaristwa 
a Kupki serbska namša na jeje lětnej wob-
radowani. Jo wuznał teke někotare doněn-
tejšne njejasnosći cerkwinego amta, kon-
sistoriuma, w zwisku ze Serbami, kenž co 
ze zaměrnym źěłom pśewinuś. Tak dej na-
staś za serbskego fararja znowa etatowe 
městno. To pak jo skerjej cerkwinopolitiske 
rozsuźenje, wšako jo zapłaśenje srjejźno-
casnje zawěsćone pśez Vattenfallsko- 
Domowinski fonds, tak Herche. Mimo to-
go jo dał stajiś wobzwarnowanje ewangel-
skich Serbow na prioritnu lisćinu źěłoweje 
kupki za noworědowanja krajneje cerkwje. 
Pśilubił Herche jo, až buźo gódownicu 
zawjasć perikopowe knigły do oficialneje 
cerkwineje słužby a až kupijo krajna cer-
kwja wósadam, źož se wótměwaju serbske 
namše, toś te knigły. Promštowka Menze-
lowa jo chwaliła wuměnu informacijow 
ze serbskim bokom w slědnem lěśe a jo 
naraźiła mjazy drugim, aby dejało towa-
ristwo z dobreju prezentaciju teke wabiś 
wósady k cłonkojstwu w towaristwje. Do-
něnta ga stej w towaristwje Wětošojska 
wósada a Chóśebuski cerkwiny wokrejs. 
Na kóńcu jo wušy promšt Herche wu-
zwignuł, až jo, pśi wšyknej kritice ze serb-
skego boka w slědnem casu, lěpjej wuwě-
dobniś se swóje pókłady. 

Toś te słowa su twórili dobry móst 
k dalš nemu dypkoju dnjownego pórěda, 
k diskusiji wó naraźonych projektach. 
Na lisćinje pśedsedarja Gutšmidta jo sto-
jało 12, dodałej stej se dwa dalšnej pro-
jekta. Su to na pś. elektroniska wersija 
periko powych knigłow w tak pomjenjonej 
h-warianśe z pśidankom w-warianty 
za efektiwne pśigótowanje prjatkowanjow, 
rozgłosowych Bóžych słowow abo casni-

kowych cerkwinych komentarow a rozpo-
minanjow pśi computerje, teke bjatowań-
ske kniglicki, słownick nabóžneje termino-
logije, CD z nejgódnjejšymi Bóžymi sło-
wami w RBB a zarědowanje internetowe-
go boka, aby se towaristwo casoju wótpo-
wědnje prezentěrowało. Promštowka 
Men ze lowa jo w tom zwisku naraźiła, aby 
mógało towaristwo wužywaś k tomu bok 
cerkwinego wokrejsa. Žycony jo teke na-
bóžny tyźeń za źiśi a młoźinu a Ochra-
nowske gronka w dolnoserbskej rěcy. 

Pśizamknuli su se wólby nowego pśed-
se darstwa, za tym až jo se stare ze źěła 
wuwězało. Kandiděrowałej njejstej Juro 
Frahnow , prjatkaŕ n. w., a Dieter Schütt, 
faraŕ n. w. Wuzwólił jo se znowa ako pśed-
sedaŕ Uwe Gutšmidt, serbski ceptaŕ. Jogo 
zastupnik jo nadalej Klaus Lischewsky, 
faraŕ n. w.. Dalej źěłatej w pśedsedarstwje 
znowa kurator Serbskego muzeja w mě-
sće, Werner Měškank, a ako zastupjaŕ 
cerkwinego wokrejsa Chóśebuza Dieter 
Drabo, wjednik Źěłanišća za wucbu na-
bóžniny w měsće (ARU). Nowej cłonka stej 
ako pókładnik Hartmut Kästner, kenž jo 
był 37 lět faraŕ w Cowjem (Zaue) pla Lu-
boraza, a Madlena Norbergowa, wědom-
nost na sobuźěłaśerka Rěcnego centruma 
WITAJ (RCW) w měsće. Pó wólbach jo 
se hyšći powědało wó stojnišću towari-
stwa k załoženju Ewangelskego gymna-
ziuma w měsće a wó tom, aby se w ideal-
nem paźe dejali pśewjasć raz wob mjasec 
serbske namše (něnto mjazy šesćimi a źe-
wjeśimi wob lěto). Stakim změjo nowe 
pśed sedarstwo ruce połnej źěła a žycymy 
jomu z toś togo městna Bóže žognowanje, 
aby wšykno zwónoźeło Bogu k cesći a Ser-
bam k wužytkoju.    Christiana Piniekowa

Wušy promšt Martin Herche ze Zgórjelca a Chóśebuska promštowka Ulrike Menzelowa 

ako gósća zgromaźiny                                                                                                         Fota: W. Měškank

Pśedsedaŕ Spěchowańskego towaristwa 

za serbsku rěc w cerkwi z. t., wucabnik 

Uwe Gutšmidt

„Region ze swětowym wuznamom“
To je titul knihi, w kotrejž 
před staji dr. Christoph Mün-
chow wuskutki reformacije 
na Saksku. W zawodnym dźě-
lu rysuje awtor puć reforma-
cije do wšelakich kón či now 
dźensnišeje Sakskeje. We hłow-
nym dźělu knihi před staja so 
přebywanje re for matorow 
w Sakskej a wot běh reforma-
cije we wjet šich městach. 
Z našeje wokoliny su w knize 
zastupje ne Budy šin, Lubij, Ka-
mjenc, Žitawa, Zhorjelc a Wo-
jerecy. Luther wšak tu njebě přeby wał, ale 
znajmjeńša je jeho sobuwojowar Philipp 
Melanchthon 1559 Budyšin wopy tał. W dal-
 šim dźělu přiwobroći so dr. Mün chow kul-
turnym wuskutkam reformacije w Sakskej. 

Zwěsći jako wu skutk reforma-
cije daloko sa hacy přewrót 
na polu rě če, politiskeje orga-
nizacije, socialneho zastaranja, 
kubła  nja a wuměłstwa. Zdźě la 
mě ja chu tehdyše kulturne wu-
kony Sakskeje swěto wy wu-
znam. Wosebity wot rězk je wě-
nowany wuznamej reformaci-
je za Serbow. Na kón cu knihi 
namakatej so kapitlej k dotal-
nym refor maciskim swje dźe-
njam w Sak skej a k pla nowa-
nemu Lutherowemu pućej.

Kniha je jadriwje spisana. Na 116 stro-
nach namaka so syła informacijow, kotrež 
su spušćomnje z literatury znošene, kaž 
to mnohe žórłowe přispomnjenja wob swěd-
čeja. Mjez cyłostronskimi fotami namaka 

so na stronje 81 wobraz pomnika za swěr-
nych prócowarjow wo Bože słowo w serb skej 
rěči před Michałskej cyrkwju w Budyšinje. 

Móžachmy awtora jako zastupjerja sak-
skeje krajneje cyrkwje witać na cyrkwins-
kich dnjach 2008 w Rakecach, 2009 w Kó-
rjenju a 2010 w Budyšinje, hdźež běše 
na přepodaću serbskich Spěwarskich wob-
dźěleny. Jeho kniha ma słužić za přihoty 
na reformaciski jubilej 2017. Hdyž dźe 
wo spěšne a spušćomne historiske infor-
ma cije za najwšelakoriše potrjeby, budźe 
kniha dr. Münchowa njeparujomna přiruč-
ka. Zwjeselace je, kak samozrozumliwje 
a sprawnje je serbska tematika zapřijata.  

Jan Malink

Christoph Münchow: Region mit Weltgeltung. 
Sachsen  und sein Reformationsgedenken. Lipsk 
2011, 116 stronow, 9,80 eurow

Serbska adwentnička na Michałskej farje
Je mjeztym hižo z tradiciju, zo swjeća so 
decemberske serbske kemše njedźelu dru-
heho adwenta popołdnju a zo su kemšerjo 
po tym na adwentničku na faru přeprošeni. 
We wosadnej žurli běchu Wirthec swójbni 
blida rjenje hodownje wupyšili a pilne ho-
spozy dobru swačinu přihotowali. Tak mó-
žeše so na štyrceći wosadnych při swětle 
swěčkow a přijomnej serbskej bjesadźe 
wjeselić nad zhromadnym adwentnym 
kofej pićom. Rady sej tež wšitcy někotre ad-
wentne kěrluše zaspěwachu, kotrež super-
intendent Malink zakantori. W spominan-
ju na swěrnej Serbowce Friedu Wajker-
towu z Mnišonca a Hanku Chěžnikowu 
z Co kowa, kotrejž bě Knjez nad žiwjenjom 
a smjerću njedawno z našeje srjedźizny wot-
wołał, zanjesechu zhromadźeni kěrluš „Je-
rusalem, ty město wysoke“. Měrćin Wirth 
poruči na předań klětuše Ochranowske 
hesła a CD z kěrlušemi Jana Kiliana.

Program wuhotowachu dźěći z hru, ko-
truž běchu hižo za adwentničku 2010 na-
zwučowali. Tehdy pak bě dyrbjała wupa-
dnyć wulkeho sněha dla, kiž bě wjacorym 
akteram zadźěwało do Budyšina přijěć. 
Lěto pozdźišo nětk dźesać dźěći hru „Žło-
bikowe figury powědaja“ na dokonjane 
waš nje předstaji. Dwě holcy (Katka Kry-
garjec a Sophia Bejmakec) wosrjedź žurle 
ležace hodowne pakćiki wupakowaštej 
a w kóždym mału postawu namakaštej, 
ko traž so hnydom na to tež jako žiwa wo-
soba přidruži a wo swojim podźělu na ho-
downej stawiznje rozprawješe. Tak powě-
daštaj Marja (Jadwiga Bujnowska) a Jozef 
(Johannes Kral) wo swojim dźěćatku. Wó-
slik (Tereza Krygarjec) a pastyrjej (Stani 
Krygar a Sophia Wirthec) dodachu, što 
běchu w hodownej nocy wobkedźbowali. 
Naposledk přićahnychu z rańšeho kraja 
hišće třo kralojo (Jana Kellerec, Anna-Liza 
a Sigrid Ederec), zo bychu Jezusa powitali. 

Betlehemska hwězda (Tereza Krygarjec) ho-
downu stawiznu wobzamkny. Hra so wob-
rubi z hudźbnymi přinoškami na klawěrje 
(Johannes Kral, Sophia Bejmakec), klarine-
će (Katka Krygarjec) a cellu (Tereza Kryga-
rjec). Wšitcy hrajachu jara suwerenje, swo-
je teksty derje wobknježachu a z wulkej 
wěstosću w swojich rólach wustupowa-
chu. Rjenje tež bě, zo běštej mjez akterami 
nimo ewangelskich tež jedne dźěćo katol-
skeje konfesije a dalše, kotrež cyrkwi nje-
při słuša. Tak bě hra w najlěpšim zmysle 
ekumenisce zapołožena. Ze sylnym přikle-
skom přihladowarjo swój wutrobny dźak 
za přeswědčiwy wukon zwuraznichu. Wo-
se  bity dźak słuša Janinje Krygarjowej a Te-
rezy Bejmakowej za nazwučowanje a wšu 
dalšu prócu wokoło tuteje hry. 

Z dobrymi přećemi za žohnowany adwent-
ny čas so wosadni rozeńdźechu w nadźiji 
na, da-li Bóh, dalšu zhromadnu adwent nič-
ku za lěto na samsnym městnje.            T.M.

Katka Krygarjec a Sophia Bejmakec (prědku wotlěwa) kaž tež Anna-Liza Ederec, Jana 

Kelle rec, Sigrid Ederec, Tereza Krygarjec, Johannes Kral, Jadwiga Bujnowska, Stani Kry-

gar (zady wotlěwa) a Sophia Wirthec (zboka zwonka fota) předstajichu hodownu hru.  

Adwentna swačina na wosadnej žurli Budy-

skeje Michałskeje fary                  Foće: M. Wirth

Krajna synoda Sakskeje
Nazymske zeńdźenje Krajneje synody 
Sakskeje wotmě so wot 11. do 14. nowem-
bra 2011 w Drježdźanach. 

Pjatk po zahajenju synody dźěłachmy 
we wuběrkach a wječor běchmy přepro-
šeni wot frakcije SPD krajneho sejma.

Sobotu rozprawješe biskop Jochen Bohl 
wo temje „Na spočatku bě słowo“. EKD bě 
tutón moto za Lutherowu dekadu wob-
zamknyła a je so z tym na započatk sćenja 
swjateho Jana złožiła. Z tym pokaza so 
na zwisk z jednym tych štyrjoch hłownych 
wuprajenjow reformacije: sola scriptura – 
jenož biblija. Tutón poćah na bibliju, 
na ewan gelij Jezusa Chrystusa, bě teolo-
giski zakład za reformaciju před 500 lě-
tami.

Biskop bě dźakowny, zo je teologiski wu-
běrk so z teologiskimi wuprajenjemi Barmen-
skeje wuznawarskeje synody wot 31. meje 
1934 zaběrał a k temu předpołožił tekst 
synodźe. Wuprajenja z lěta 1934 běchu 
zna přećiwjenje totalitarnej ideologiji na-
cionalnych socialistow a jich diktaturje. 
Bě to swjatkowny wokomik skutkowanja 
Swjateho Ducha, bě to swětły wokomik 
w ćmowym času. Wězo njeje žana swěca 
bjez chłódka. Wo hidźe na Židow njeje so 
we wuprajenjach ničo prajiło. Tehdy kaž 
dźensa su přeco brachi a njedostatki 
w čło wjeskich myslach. Na swěće njeje 
žanych słowow, kotrež njehodźa so abo 
njedyrbja so wukładować.

Bohu budź dźak, zo njeje naš čas z te-
hdomnišim přirunajomny. Tola tež dźensa 
mamy swětej ewangelij wobswědčić, myslo  
na wustupowanje neonacijow w Drježdźa-
nach a druhdźe. Ale tež kapitalistiske ho-
spodarstwo a finančny kapital matej so 
podwolić Božej mócnej woli. Bjez teho nje-
budźetej sprawnosć a měr. Kaznja lubosće 
płaći na kóždym městnje a pod wšěmi 
wobstejnosćemi a dyrbi tež w towaršnosći 
knježić. Wona postaja měritka sprawno-
sće, hospodarjenja a tež znowazrjadowa-
nja finančneho systema. Cyrkej nima w tu-
tym procesu wosebite znajomosće, wona 
pak móže na Jezusowy wid na móc pjen-
jez skedźbnić: Njehromadźće sej droho-
ćinki na zemi, ale hromadźće sej je w nje-
bjesach.

Njewidźimy to tak, zo wobknježa pje nje-
zy swět, ale Bóh, na kotrehož słowa poska-
my a kotremuž so dowěrjamy. Jemu mamy 
so dźakować za našu swobodu, a nic zem-
skemu wobsydstwu.

W druhim dypku zaběraše so biskop 
z kubłanjom, dokelž skedźbni Lutherowa 
dekada w lěće 2010 na Philippa Melanch-
thona jako „praeceptor Germaniae“, jako 
wučerja Němskeje. Wón wědźeše, zo mó-
že křesćan jenož potom wědomje we wěrje 
žiwy być, hdyž móže sam bibliju čitać a sej 
wo prašenjach wěry sam měnjenje stwo-

rić. Tehodla słušeše do programa refor-
macije, załožić šule a skrućić zwisk wěry 
a wědy. Před 20 lětami započa so zaso 
z tym, załožić ewangelske šule, a mjeztym 
mamy w Sakskej 50 tajkich šulow. Tež 
w přichodźe maja šule wažny nadawk při 
kubłanju dźěći a młodostnych. Woni nje-
trjebaja jenož wědu, ale tež nutřkownu 
stabilitu a zakładnu dowěru, zo móža 
ze změnami w žiwjenju derje wobchadźeć. 
Křesćanska wěra je tajki spušćomny za-
kład a pomoc k orientaciji. Při wšěch změ-
nach w swěće wostanje Chrystus naš 
Knjez . Štóž je to woprawdźe zapřimnył, 
móže bjez bojosće wšemu nowemu a nje-
wšědnemu z ewangelskej swobodu napře-
ćo hić. 

Třeći dypk wobjednawaše lěto 2011 – 
w Lutherowej dekadźe je to lěto křćeńcy. 
Biskop praji, zo Bóh nas w křćeńcy wu-
swobodźi wot wotwisnosćow a mocow 
swěta. Štóž tutón dar přiwozmje, dožiwi 
nowe žiwjenje z Bohom w swobodźe. 
Na njedźeli křćeńcy je so wona do srje-
dźizny přemyslowanja stajiła, hladajo 
na to, zo njeje wona wjace samozrozum-
liwa, tež w našej cyrkwi nic. 

Wyši krajnocyrkwinski rada n. w. dr. 
Mün chow je so wosobinsce za Lutherowy 
puć přez srjedźnu Němsku zasadźował. 
Puć je pomoc za swjećenje reformaci-
skeho jubileja a dopomina z dźakownosću 
na Luthera a jeho prócowanje wo wěrnosć, 
kotraž leži w znowawotkryću Božeje wěr-
nosće w Jezusu Chrystusu. 

Wopytej bamža wěnowaše so dalši dypk. 
Biskop wuzběhny připóznawace słowa 
bamža za reformatora Luthera w Erfurt-
skim awgustinskim klóštrje. „Kak dóstanu 
hnadneho Boha? Zo bě tute prašenje 
ćěrjaca móc jeho cyłeho puća, trjechi mje 
přeco znowa“, praji bamž. Wočakowane 
dalše impulsy za pohłubšenje ekumeny 
njejsu so na wopyće spjelnili.

Hladajo na 500lětne stawizny je tu-
chwilny staw ekumeny w poslednich 40 
lětach tola relatiwnje nowa situacija, 
za kotruž móžemy dźakowni być a kotruž 
mamy dale hajić. Biskop spomni tež 
na wěru posylnjowace prědowanje bisko-
pa Reinelta na cyrkwinskim dnju w Drjež-
dźa nach a na swoju jara wobkedźbowanu 
narěč při procesionje před cyrkwju Našeje 
knjenje w Drježdźanach składnostnje 
zbóžnoprajenja kapłana Andrickeho. „Trje-
bamy wutrajnosć“, praji biskop Bohl 
na kóncu tuteho dypka.

Slědowachu mysle k swójbje a stra-
cham, kotrež jej hroža. Mnozy přeja sej 
žiwjenje w swójbje, tola husto woni tež 
zwrěšća. Luther je so zasadźił za swójbu, 
wosebje z tym, zo wotstroni celibat. 
W mandźelstwje widźi wón zakład za Bo-
hu spodobne žiwjenje, wosebje hladajo 

na seksualnosć. Mandźelstwo je zepěra 
za towaršnosć, je samo zakład cyłeje to-
waršnosće. Cyrkej, kotraž ludźi wěruje, 
ma tež nadawk, mandźelstwa w ćežkich 
časach njesć a swójby podpěrać.

W poslednim dypku zaběraše so biskop 
z prašenjemi wokoło homoseksualnosće, 
dokelž so z wobzamknjenjom zakonja 
wo farskej słužbje přez EKD-synodu w na-
zymje 2010 wo tym znowa w krajnej cyr-
kwi rěči. Tutón zakoń bě trěbny, dokelž 
mamy  w cyrkwjach EKD jědnaće wšela-
korych zakonjow wo farskej słužbje. Nětči-
ši zakoń je kompromis wšelakich stejišćow. 
Paragraf 39 ma nadpismo „mandźelstwo 
a swójba“, ale w artiklu steji potom „swój-
bne žiwjenje“. We wopodstatnjenju zako-
nja so praji, zo rozumja někotre krajne 
cyrkwje pod tym tež zapisane žiwjenske 
zhromadźenstwa homoseksualnych farar-
kow a fararjow. Přezjednosć knježi w tym, 
zo njeje hódnoćenje homoseksualnosće 
prašenje wěrywuznaća, ale porjada. „Za 
jednotu cyrkwje njeje trěbny přezjedny wu-
sud w etiskich prašenjach, ale chcemy 
zhromadnje na ewangelij słuchać, kotryž 
naše swědomje wótři“, praji biskop. 
Po tym zo budźe cyrkwinske wjednistwo 
w januaru 2012 wo kónčnej rozprawje dźě-
  łoweje skupiny „Homoseksualnosć w bi-
bliskim zrozumjenju“ intensiwnje diskuto-
wać, dyrbi synoda w nalěću wuwjedźenski 
zakoń wobzamknyć, kotryž po woli cyrkwin-
skeho wjednistwa a krajnocyrkwinskeho 
zarjada njepředwidźi k § 39 žane postaje-
nja, tak zo móhł dotalny prawniski staw 
dale wobstać.

Na kóncu rozprawy je biskop dźakownje 
na poradźeny cyrkwinski dźeń w Drježdźa-
nach spominał, na kotrymž je so 31 000 
wo sadnych našeje krajneje cyrkwje wob-
dźě liło. 

Sobotu słyšachmy tež rozprawu cyrkwin-
skeho wjednistwa, kotraž zaběraše so 
z cyrkwju jako Chrystusowym ćěłom 
a w tym zwisku z prašenjom, hač móžeja 
so zaměry rosćenja postajeć abo nic, a tež 
z konsekwencami za natwar wosadow 
a misionstwo. Teologiske aspekty so wu-
prajichu wo próstwje: Twoja wola so stań. 
Wšelake zarjadniske prašenja so naspom-
nichu, kaž na přikład změny strukturow 
wot 2014 sem.

Dóstachmy zaso wobšěrnu rozprawu 
wo cyłkownym dźěle w našej krajnej cyr-
kwi. Schwalichmy zakoń wo zjednoćenju 
eforijow Großenhain a Mišno. Po schwa-
lenju zličbowanja za lěto 2010 z někak 
179 mio. eurow přiwzachmy hospodarski 
plan za lěto 2012 we wysokosći nimale 
180 mio. eurow. 

Přichodne zeńdźenje 26. krajneje syno-
dy Sakskeje wotměje so, da-li Bóh, wot 20. 
do 23. apryla 2012.           Handrij Wirth



W Rakečanskej farskej bróžni wužohnuje 

superintendent  Malink dźěći na dźěćace 

ke  mše .                                    Foto: A. Langnerowa

Adwentna hudźba 

Serbowka mytowana
Spěchowanske towarstwo Lipšćanskeje 
teo logiskeje fakulty spožči 1. decembra 
Myto Kurta Nowaka lěta 2011 za najlěpše 
eksamenowe dźěło tuteho lěta Serbowce 
Jadwize Malinkowej. Z 300 eurami dotěro-
wane myto je pomjenowane po 2001 ze-
m rětym Lipšćanskim cyrkwinskim stawi-
znarju. Z Budyšina pochadźaca teolo-
gowka bě swoje eksamenowe dźěło pisała 
na temu „Předstajenje křesćanstwa w Al-
Birunijowej ,Chronologiji orientaliskich 
ludow‘ “. Al-Biruni (973–1048) bě wuznam-
ny muslimski wědomostnik z kónčiny dźens-
nišeho Irana a je so mjez druhim z kalen-
drami wšelakich nabožinow zaběrał.     PB

Dobyćerki na wopyće we „Wjelbiku“

Na wulkotny desert přeprosy mějićelka Budyskeho hosćenca „Wjelbik“ Weronika Malin-

kowa dobyćerki nowemberskeho hódančka našeho časopisa Sophiju Bejmakec ze Sćijec 

kaž tež Katku a Terezu Krygarjec z Wuježka (wotlěwa). Holcy dachu sej wot kucharja 

Tomaša Lukaša skuzłane desertowe wariacije zesłodźeć. Wutrobny dźak hosćencarskimaj 

swójbomaj za sponserowanje myta.                                                                            Foto: G. Gruhlowa

Adwentne serbske kemše w Rakecach
Kóžde lěto 4. adwenta swjećimy w Rake-
čanskej farskej bróžni serbske kemše zhro-
madnje z Njeswačanskej wosadu. Lětsa 
měješe to wosebita Boža słužba być, pře-
tož Rakečanska serbska Bjesada ma za-
měr, zo bychu so stari kaž młodźi wosadni 
zwjazani čuli ze serbskej tradiciju. Teho dla 
smy serbske dźěćace kemše přihotowali.

W zašłych lětach swjećeše serbske 
kemše někak dźesać do pjatnaće zwjetša 
staršich ludźi. Lětsa nětk bě wobraz hinaši, 
přetož w farskej bróžni bě so 17 dźěći 
ze swojimi staršimi zhromadźiło. Woni 
witachu  dorosćenych z paslenej hwězdu 
a z poselstwom „Hwězdźička za hwěžku 
zaswěća so, z wóčkom kaž złotym witaju 
so“. Po tym spěwachu wšitcy hromadźe, 
přewodźeni wot pišćałki a huslow, adwent 
připowědowacu pěseń w serbskim přełož-
ku. Při tym zapalichu dźěći na wulkim 
adwentn ym wěncu wšitke štyri swěčki.

Superintendent Malink swjećeše kemše 
po zwučenym wašnju ze spowědźu, zjima 
pak serbske prědowanje na kóncu hišće 
w někotrych němskich sadach. Wšako ma-
ja wšitcy adwentne poselstwo zrozumić. 
Do teho pak běchu dźěći wot fararja 
Malinka  požohnowane z wulkej swěčku 
k swojim kemšam šli. Hromadźe z třomi 
dorosćenymi podachu so na adwent ny 
puć z wjele dobrymi a nic tak dobrymi po-
dawkami. Puć wjedźeše jich k swětłu, 
k Božemu dźěsću, k měrej a lubosći. Mjez 
sobu wupřachu sej wšitcy ze słowami 
„Měr budź z Tobu“ Boži pokoj, kaž bě to 

tež farar Malink w swojim prědowanju zwu-
raznił. Mały samopasleny pastyr z kemšow 
kóžde dźěćo domoj přewo dźeše.

Kaž hižo w dotalnych lětach přizamkny 
so kemšam bjesada při kofeju, čaju, wo-
sušku a poprjančkach, kotraž so hakle 
daloko  po dwanaćich zakónči. Při tym wu-
wichu so dobre namjety za dźěło w lěće 
2012.

Wjeselimy so jara, zo je Rakečanska 
Bjesada žohnowana a zo je nam swěca 
w serbskim wosadnym žiwjenju. Při tym 
chce my rady z dalšimi wosadami hroma-
dźe dźěłać.               Andrea Langnerowa

Hodowne kemše
Swoje hodowne kemše swjećachu Delnjo-
serbja prěni dźeń hód dopołdnja w tudy šej 
Serbskej cyrkwi. Prědowanje měješe farar 
n. w. Dieter Schütt ze Žylowa. Generalny 
superintendent Martin Herche ze Zhorjel-
ca přiwza 2011 wušłe „Dolnoserbske peri-
kopy“ oficialnje do cyrkwinskeje słužby. 
Chór Łužyca a delnjoserbski holči komor-
ny chór swjedźenske kemše hudźbnje wo-
brubište j.                                                 PB

Wjelelětna tradicija wot dujerjow a spěwa-
rjow poskićeneje hudźby popołdnju 3. ad-
wenta w Bukečanskej cyrkwi hrožeše lětsa 
być bjez pokročowanja, přetož njeběše 
hudźbneho nawody. Wěmy wšak, zo so 
nu za wšelako huza, a tak prašachu so Bu-
ke čenjo w susodnych Poršicach kantorki 
Claudije Wićazoweje, hač njeby móžno 
było, zo chóraj z Poršic a Bukec hromadźe 
adwentny program wuhotujetej. Poršiča-
nam njebě ćežko přihłosować, přetož 
po tradiciji poskićeja pola nich adwentnu 
hudźbu na njedźeli 4. adwenta.

W Bukečanskej cyrkwi móžeše so nahl-
adna ličba připosłucharjow popołdnju 
3. adwenta wot rjaneho programa pře-
kwa pić dać. Próca dirigentki a wobeju chó-
row na wjacorych zhromadnych zwučo-
wan skich wječorkach je so zadaniła. Z kla-
wěrnym přewodom poskići so bjezporoč-
nje přednjeseny rjad adwentnych a doho-
downych spěwow. Zhromadne spěwanje 
chóra z wosadu kaž tež solistaj na pišćałce 
a na trompeće z přewodom byrglow so 
wot měnjachu. Za serbskich připosłucha-
rjow běše wjeršk dobreje ho dźiny doho-
downeje hudźby po štyrihłósnej sadźbje 
Jana Bulanka přednjesena pěseń „Přadła 
je Marja kudźałku“. Za wuběrnu interpre-
taciju, wosebje pak za bjezporočne wurje-
kowanje serbskeho teksta wot pře wa žnje 
němskich spěwarjow wutrobny dźak! 

4. adwenta wustupištaj wobaj chóraj 
ze samsnym programom w Porši cach. Tež 
tam bě jim wosebity dźak připo słucharjow 
za serbski spěw wěsty.              Arnd Zoba



Při něhdyšej šuli w Hornjej Hórce wotkrychu 

16. decembra wopomnjensku taflu za Jana 

Arnošta Frajšlaga (1869–1951). W twarjen-

ju, w kotrymž je dźensa gmejnski zarjad, 

serbski wučer a hudźbnik wjele lět bydleše 

a dźěćinu kubłaše. Dwurěčnu taflu wotkry 

wjesnjanosta Thomas Polpitz, narěč měješe 

předsyda Hornjohórčanskeje Domowinske-

je skupiny Helmut Gros. Spěwarka Tanja Do-

natec a pianistka Liana Bertók swjatočnosć 

ze spěwami Frajšlaga wobrubištej.    Foto. ES

Přeprošujemy

Dary

08.01. 1. njedźela po Třoch kralach
10.00 kemše z Božim wotkazanjom w Bu- 
 dyšinje w Michałskej z kemšemi 
 za dźěći (sup. Malink)
12.00 nutrnosć w serbskim rozhłosu 
 (sup. Malink)

15.01. 2. njedźela po Třoch kralach
08.30 kemše z Božim wotkazanjom w Por-
  šicach (sup. Malink)

22.01. 3. njedźela po Třoch kralach
12.00 nutrnosć w serbskim rozhłosu 
 (sup. Malink)

05.02. Septuagesimae
10.00 kemše w Budyšinje w Michałskej 
 z kemšemi za dźěći (sup. Malink)
12.00 nutrnosć w serbskim rozhłosu 
 (sup. Malink) 

We Łazu maja wot srjedź decembra nowej 

dwurěčnej pohladnicy na předań, na ko try-

majž su zwobraznjene žiwjenske stacije 

fararja Handrija Zejlerja. Wudało je pohlad-

nicy spěchowanske towarstwo zetkawa ni-

šća Dom Zejlerja a Smolerja.   Foto: A. Kirschke

Budyšin. Kaž w minjenych lětach tak su wosa-
dy Budysko-Kamjenskeho cyrkwinskeho wob-
woda tež w adwentnym času 2011 zaso na-
chribjetniki za šulskich nowačkow w Tansaniji 
pakowali. Akcija „Hody z Tansaniju“ zahaji so 
11. nowembra. Nimo pjelnjenych nachribjetni-
kow zběrachu so pjenježne dary za šulsku jědź 
a za natwar powołanskeho šulskeho centruma 
w partnerskej diecezy Meru w Tansaniji.

Wiesa. Za Saksku zahaji so akcija „Chlěb 
za swět“ prěnju adwentnu njedźelu ze swjedźen-
skimi kemšemi we Wiesy w Rudnych horach. 
Z wunoškom hodowneje zběrki 2011 maja so 
wosebje mali ratarjo podpěrować, kotřiž wob-
se dźa přemało pódy, zo bychu so wot njeje zeži-
wić móhli. Prědowanje na zahajenskich kem-
šach měješe direktor sakskeje diakonije Chri-
stian Schönfeld. 

Ketlicy/Nosaćicy. Wot 1. decembra skutkuje 
w tudyšej wosadźe 31lětna Elisabeth Auer ja-
ko fararka. Na swjedźenskich kemšach druhu 
adwentnu njedźelu ju Lubijski superintendent 
Rudolph do zastojnstwa zapokaza. Młoda fa-
rarka pochadźa z Drježdźan a je hakle před 
krót kim swój wikariat zakónčiła. Wona naslě-
duje fararja dr. Haralda Rabu, kotryž bě po 20 

lětach w tudyšej wosadźe 2010 do Drježdźan 
wotešoł. Zastupjer we wosadźe za čas wakancy 
bě Bukečanski farar Thomas Haenchen. Wo-
sada Ketlicy/Nosaćicy liči něhdźe 1 200 wo-
sadnych w 27 wsach.

Budyšin. Šulerjam serbskeje rjadownje 10. lět-
ni ka Serbskeho gymnazija přednošowaše Tru-
dla Malinkowa 15. decembra wo fararju Janje 
Kilianu. Z noweje CD zaklinčachu tež někotre 
kěrluše z jeho pjera.

W nowembru je so dariło za Serbske ewangel-
ske towarstwo 100 eurow, za dźěło z dźěćimi 
50 eurow a za Pomhaj Bóh 184 eurow, 25 
eurow , 22 eurow, 14 eurow a 12 eurow. Bóh 
žohnuj dary a darićelow.

Před 125 lětami, 27. januara 1887, narodźi so 
farar Božidar Kapler jako syn Jana Awgusta 
Kaplerja (1851–1937), cyrkwinskeho wučerja 
a kantora při Michałskej wosadźe w Budyšinje. 

Wón chodźeše na gymnazij w Budyšinje a stu-
dowaše teologiju w Marburgu a Lipsku. Tam bě 
sobustaw a nachwilnje předsyda Serbskeho 
prědarskeho towarstwa. Po krótkim skutkowa-
nju zwonka Łužicy bě wot 1915 farar w Hornim 
Wujězdźe a tam zdobom posledni serbski du-
chowny. 1927 powołachu jeho do jeho ródneje 
Michałskeje wosady w Budyšinje. Pódla far-
skeho zastojnstwa podawaše něšto lět serbšći-
nu na měšćanskim gymnaziju. 1941 słušeše 
k tym serbskim duchownym, kotrychž nacional-
so cialisća jich politiskeho a narodneho nasta-
jenja dla z Łužicy wuhnachu. Přesadźichu jeho 
do Dorf Wehlena w Sakskej Šwicy, hdźež wón 
1942 zemrě. Pochowany bu na Michałskim 
pohrjebnišću w Budyšinje. Jeho bratr Jan Kap-
ler (1880–1947) bě wot 1922 do 1947 farar 
w Njeswačidle a za čas nacionalsocializma 
zdobom Serbski wyši farar. Jedna z dźowkow 
Božidara Kaplerja wuda so na Rakečanskeho 
fararja Hinca Šołtu, tamna na z Małeho Wjel-
kowa pochadźaceho serbskeho wučerja Korlu 
Nalija.                                                           T.M.

Slepo. Po wobnowjenju swojeho Božeho domu 
móžeše wosada njedźelu 4. adwenta zaso 
do njeho zaćahnyć a swjedźenske kemše wo-
swje ćić. W zašłych šěsć měsacach běchu histo-
riske twarjenje z pjenježnej podpěru koncerna 
Vattenfall wobšěrnje saněrowali.

Malešecy. Beneficny koncert na dobro nowych 
zwonow za swój Boži dom wotměchu 17. de-
cembra w tudyšej cyrkwi. Budyski hrajny kruh 
je zanjesł twórby Samuela Scheidta, Andreasa 
Hammerschmidta a Georga Friedricha Händela.

Rakecy. Prěnje tři kantaty Hodowneho orato-
rija Johanna Sebastiana Bacha přednje se chu 
młodźi hudźbnicy z Drježdźan 17. decembra 
w tudyšej cyrkwi.


